
Boroch temp adim 
igorjechea prangnnant 

Natalanchea somoyar 
karyavolli zatalio.  Tia 
karyavollim vorvim 
bhurgeank machier 
choddonk ek sond mellttali. 
Chodd-xim Devsondexkaram 
vo somudayik fuddari 
hi zobabdari ghetalim.  
Aplea vorgantlo vo 
vaddeantlo huxar bhurgo 
tia karyavollink porzollcho 
ho tancho hetu astalo 
punn oproteokxponnan 
tea bhurgeachea monantlo 
‘stage fear’ nam zatalo ani to 
mukhar dusrea karyavollint 
bhag gheunk aplo atmvisvas 
vaddoitalo. Halinchea tempar 
hio karyavolli bond zaliat.

“Ami amchea choddant 
chodd bhurgeank hea 
‘gathering’-ant vanttekar korun 
ghetleat, tankam mukhar 
yeunk sondi diunche khatir.” 
Eka Headmaster-an sanglem.  
Kai bori gozal hi. Oxem mon 
aslear amchi sogllim bhurgim 
aplea jivita koddem kolechie 
bhavnen polleunk lagtolim.  
Hem dakhoita, bhurgeanchean 

zainam oxem kainch nam, 
tankam fuddem kaddpi asonk 
zai. Dotornicho vorsuki dis, 
iskolachem ‘gathering’ ani 
karnavalache zom’ni vele 
khell oxech bhurgeanchi kola 
dakhounk sond ditat. Hanga-i 
bhurgeank borem margdorxon 
melltta ani bhurgim apli kola 
dakhounk fuddem yetat.  Hio 
jivio sonvoyo chaluch dovrunk 
zai.

“Bhurgeank umed 
diyat.  Tanche bhitorli 
kola fuloyat. Xikonk fattim 
mhonn karyavollint fattim 
dovrinakat. Aiz kolakarank 
khub nanv asa, tie vollerient 
tankam vochom-di.” Kaim 
pauttim bhurgeanchea 

karyavollink ‘soiro’ zavpachi 
sond melltta, tednam mhozo 
tankam  ho sol’lo asta. 
Zaite pauttim sond toyar 
korchi poddtta, bhurgeank 
forsan ghalchim poddttat. 
Ghalum-ia.  Toxem kortokoch 
bhurgeankui dista apnna 
khatir konn tori vaurta mhonn.  
Tancho atmvisvas odik vaddtta 
ani zhoim tankam sond melltta 
thoim ti fuddem sortat.

Ho sonvsar ek machi.  Ami 
soglle kolakar.  Thodde aplea 
kuttumbant kola dakhoitat 
zalear thodde machier.  Zo 
konn bori kola dakhoita taka 
xabaski melltta. Amchea 
bhurgeank bori kola 
dakhounk urba dium-ia. 

Tanche bhitor aslole somajik 
gunn, totvam ani mulyam 
voir kaddunk vaurum-ia.  Jem 
ompta tench lunvtat nhoi? 
Nokaratmok bhumike pasun 
ami svota pois ravon amchea 
bhurgeank sokaratmok 
bhumike koddem vhorom-ia. 
Tankam loka mukhar yeunk 
amche koddem uplobdh aslolio 
sondi diunk, oslea vaurant 
aslolea sonsthank dhorun 
igorjek ulo korum-ia, jio borio 
sonvoyo bond uddoileat 
tio chalu korunk tankam 
amchem-i fattboll 
dium-ia.

– Vincy 
Quadros

Aidon Aidon 

Govaiki
Eka ganvant Sanju nanvacho monis ravtalo.  Taka teg ixtt 

asle. Anand ho tacho lagincho ani sodam mellpi ixtt 
zache koddem to zaito vell bosun gozali kortalo. Dharma 
ho tacho dusro ixtt zache koddem to kednam-i vell sartalo 
punn to sodanch tachea monant astalo.  To matxe pois 
ravlolean sodam 
mellop zainaslem. 
Ani tisro aslo 
Prem. Taka to 
vorsak ek pauttim 
bi mellttalo ani 
titlem mhotv 
dinaslo.

Ek dis 
Sanjucher ek 
gombhir arop 
ghalo to fotting monis mhonn ani Razan taka apoun vhelo.  
Razan sanglem, ‘tujea konnui ixttan govaiki dilearuch tuka 
sutt’ttam nam zalear tuka bondkhonnint ghaltam.’ Sanjuk 
aplea ixttancho ugddas zalo ani tannem Raza koddem 
thoddo vell magon ghetlo.

To dhanvon-dhanvon Ananda fuddeant gelo ani gozal 
sangli. Anandan mhunnlem, “Polle ixttagot veglli ani vevhar 
vegllo. Tum kednam-kednam uloita tednam mhakach tuzo 
dubhav yeta ani hanvuch tujer arop korunk asa. Dekhun 
tum mhaka anik patkant ghalinaka. Hanv govai diunk 
xokonam.’  Nirax zaun Sanju dusrea ixtta fuddeant gelo.

‘Tujer konnem arop ghalop sarkem nhoi punn kitem 
korum? Raza mukhar govaiki divop yog’ya zaunchem nam.  
Tujer arop ghalpiy amchoch monis nhoi? Ragar zainaka.  
Hanv tuje borabor yetam punn govai diunk xokcho nam.” 
Dharman sanglem. Taka tisreachi yad zali ani to tache 
fuddeant dhanvlo.

‘Kainch bhiyenaka Sanju. Tunvem mhoji yad kaddli 
hench khub zalem. Chol, hanv Razak govaiki ditam ani tuka 
nirdox soddttam.’ Preman sanglem.

Anik khorench Premachi govaiki aikon Razan Sanjuk 
soddun dilo. Ami koslea mon’xancho sangat zoddunk zai 
tachi hi govai.

Dekh: Anand axecho ixtt, Dharma vo kuttumbik ixtt 
ani Prem ho mog.

Liplolim Nokhetram

Tumchim borpam dhaddunk namo:
konknnidaiz@gmail.com

Sompork: 9822587498; 9923539749

 

 Humbra bhair pordes.
 Outside the house, the courtyard is exile.
 Eka fulacho jhelo zainam.
 One swallow does not make a summer.
 Koleachio bud’dhi naddun, modem boscho. 
 The way of the fox is to cheat and pretend.
 Gorje purte Ram Ram, goroz zatoch Parshuram.
 A fig doctor when cured.
 Chonnea borabor borodd dollun dium naka.
 Let not weevil be ground with gram.
 Khadda bhitor khaddki.
 Under the beard lies the chin.
 Khata-pita Dev dita. 
 Spend and God will send

– Dr. Edward de Lima 

Amchea mannkullea Gõyank 
konnacho dollo lagla? Ek dis 

vochonam zhoim ami mhunnonk xoktat 
aiz Gõyant kainch vaitt zaunk nam. 
Vortomanpotr ugoddlem zalear kitem 
nam kitem  Gõychem vaitt vachunk 
melltta. 15 vorsam adim Gõy aslem 
toslem Gõychem chitr atam nam. 
INTOLERANCE vaddot asa. Barik barik 
kestavank lagun Gõyant uchambollai ani 
dves chaluch asa. Gõykaram koddlean 
ugteponnim ulovpacho hokk kaddun 
ghetla oxench mhunnchem poddttolem. 
Cholta ti vikruti

Kaim promannant Gõykarancher 
zobordosti choloilia oxem dista. Vochot 
thoim chorio, krimi, bolatkar, vaddot 
asat. Oniticher konnem-i avaz kaddlo 
zalear taka bekaidexir dhorun vhortat 
ani tancho avaz bond kortat. Sorkar 
bekaidexir kitem kitem korta tem ami 
‘hoi saiba’ mhunn mandun gheunk 
amcher cheponn yeta. Tokrar korta 
takach sotavpachio kitlioch ghoddnnuko 
fuddem aileat. Gunneav korta to Raza 
koso bhonvta. Osli vikruti atam Gõyant 
chodduch dixtti poddtta. Gõykaranchem 
sorkar punn on-Gõykar lok chodd 
faido kaddtta oxench zannvota. 

Goykaranchem vaitt zalear upkarta, 
punn on-Gõykaranchem kainch vaitt 
zaunk upkaronam osle-xem amchea 
sorkrache dhoronn zalolem dison yeta. 
Somajik avaz

Padr Bismark ani Advogad Uday 
Bhembre hannim Shivaji Maharajacher 
aplem mot manddlem mhonn kedo 
vhoddlo bovall ghalo, taka dhormik 
rup dilem ani azun pasun chaluch 
asa. Gõychea sogllea somudayam 
koddem ekchar vosta, sogllim ekcharan 

ekvottant jiyetat. Ho ekchar ibaddunk 
naddbud’dhiche monis Gõyant vaurtat. 
Gõykaramni kitem khaunchem, kitem 
nheschem, koxem ulounchem tem he 
nadd monis Gõykarank otti ghaltat  vo 
tharaitat. Oslea  nadd mon’xanchim 
kortubam sorkar kiteak ogeponnan 
polleta tem somzonam. Tancher karvai 
legit zainam.  Somajik avaz bond 
uddounk ani oslea nadd mon’xank 
sorkaruch patthimbo dinam nhoi? 
Dubhav lagta.

Sompoitanam…
Bharotachie Ghottnne pormannem, 

jem vaitt zata tacher nixed marunk porjek 
hokk asa.  Punn boreach promannan 
ho hokk chepun dovorlolo polleunk 
melltta. Itlim vorsam Gõyant Hindu, 
Kristanv ani Muslim ekvottan ravtale 
ani eka-mekachea porbank vantteker 
zatale, ho  ekchar moddunk bhitorlean 
zaite proyotn zaloleachem polleunk 
melltta.  Gõykarank torsadinchi goroz 
nam ani he fuddem-i goroz poddchi 
nam. Tancher khor karvai keli zalear 
sogllem apunnuch zagear poddttolem. 
Gõychi sosnnikai ani dhormik 
sonskrutai ji padd zalia tacher sorkaran 
aplo tabo dovrunk chodd gorjechem. 
Gõykaranche dukh hench sorkarachem 
dukh zaunk zai, Sorkar porje khatir asta, 
Gõychi porza xanti axetat. Halinchea 
disamni Gõychea somazam modem zaiti 
uchambollai vaddot asa, Gõycho lok 
onitik lagun roddot asa ani sorkar kainch 
zaunk naslole porim vagta. Lokachea 
ghayank pekhovnni diunk 
ani xantichi su-vevostha 
samballunk upai gheunk 
amchea sorkarak khalto ulo.   

– Evaristo Fernandes

Svobhimani Haves

GÕYKAR RODDTTA SORKAR HANSTAGÕYKAR RODDTTA SORKAR HANSTA

Nove Kolakar Nirmann Korunk Kaim Sondi

IPL Zor Choddtta
IIndian Premier League (IPL) sodhea chalu asa ani dis 

vetat toxe tacho zor choddonk lagla.  Sanzvell zatoch 
soglleanchi nodor TV-cher veta. Ho tturnament mollear 
T20 World Cup-a bhoxen zata. 2008 vorsa suru zaloli hi 
spordha vorsan voros kitem tori novem bhitor kaddtta 
ani prekxokank bhulovpa khatir yotn chaluch dovorta. 
Hozaramni prekxok hio mechi polleunk moidanar astat 
zalear sonvsarbhorche lakhamni lok TV-cher polletat.  
Dor vorsa prekxokancho ankddo vaddot asta ani zonn 
eklo apunn omuk eke ttimi fattlean ravta.  Kaim vorsam 
M.S.Dhonin zalear kaim vorsam Rohit Sharman hatunt 
aplem vorcheosv dakhoilem.  Donui kopitamni aplea 
pongddak 5-5 pauttim hem kop jikhoun dilam.  Azunui 
te khellttat, tankam ani videxantle bore-bore godde 
apli kola dakhoitat tanchem boling ani betting polleunk 
mojach yeta.  Nimannea bolacher konn jikhtolo, konn 
hartolo oxi poristhiti zaite pauttim polleunk melltta. 
Kaim dis adim Delhi Capitals-a koddem ekuch vikett 
asli, tanchea Ashitosh Sharman mech jikhoun dili.  Osli 
omollxik vaddovpi krikett IPL-ant polleunk melltta.  
Tatuntlean ek patth ufallun yeta, je godde Sonvsarik 
Kopant eka-meka virud’dh khellttat, te godde hanga 
borabor khellttat, eka-mekak man-respet ditat. Tanche 
adhari vangddi ani Bharotantle vangddi khandak khand 
lavun aplo pongodd eka desacho pongodd zalole vorim 
vaurtat. Sonvsarik kopa poros prekxokank IPL-achi 
chodd umollxik dista. Zannim konnem IPL polleunk 
survat korunk nam zalear tannim survat korchi ani 
thoddo vell eka vegllea vatavornnant aplem mon 
bhulounchem.

 – Vincy Quadros & Pri. Myron Jeson Barreto

Chuk!
chuk korinastanam
Jivitant kitench
Sodun kaddunk koxtt!

Zannvayechi Vat!
Zor tuje lagim zannvai asa
Tache thaun heranchi vatt pettoi!

Zhuzam ani Sorkar!
Zhuzam suru korchim 
Lokan nhoi
Tannim vinchun kaddlolea
Pixa sorkaran!

Dukh ani Rag!
Manov dukhest aslear
Ogo ravon roddtta
Punn rag ailear mat
To bodlav haddunk xokta!

– Dr. Austin D’Souza 
Prabhu

Ixtt
Modhur tallean ixtt zoddche
Godd utran te samballche
Xantin jiyeun te vaddouche
Ixttagot korunk sodta tor

Rokhddich korunk sodi naka
Porikxa tachi kor
Bexttoch visvas thevi naka
Faideak lagun ixttagot zoddtta
Akantachea vellar dar dhampta

Ixtt aslolo dusman zata
Tujea mezar bosonk tuje ixtt
Tujea sukhant to tuzoch zatolo
Noxtt yeta zalear portotolo
Ani tujie nodre bhair nach zatolo
Dusmana thaun pois ravat

Ixtta koddem choturponnan bhonvat
Zoso apunn toso tacho ixttui zata
Khoro ixtt ek ghott asro
Zaka mell’llo taka sampoddlo thevo
Khoro ixtt moladik motim
Tachem mol zainam
Khoro ixtt jivitachem vokhod

–  Richardson Colaco

Bhokti Git

Gõyant zaitem vankddeponn zalolem dixtti poddtta. Konn avaz kaddtta tacher kaim vellar boddi 
poddtta. He vixim EVARISTO FERNANDES aplem mon ugtem korta. 

Veoktichitronn

Sudhanshu Biswas
West Bengal Rajyantlo, 

suttke zhuzari, Sudhanshu 
Biswas, doyecho nomuno zalo. 
Swami Vivekanandachi xikvonn, 
“Mon’xakullachi seva korop mhollear 
Devachi seva korop,” ghott monant 
dovrun tannem Sri Ramakrisha 
Sevashram (SRKS) sonstha suru keli. 
Onath bhurgeank ghoram bandlim, 
bhurgeank xikxonna khatir xalla suru 
kelio ani gorib-dublleank vokhdam 
diunk lhan vokhdancho ani dotorachem 
kudd tannem bandlem. Thoddem 
bhou dotorponnachem xikxonn 
xikon, goribank, tanchie pidde vellar 
gorjechem tem vokhod diunk to vaurlo. 

Tornatto koso astanam, aplem 
ghor-dar soddun Bharotachie suttke 
pasot tannem teag kelo. Suttke 
zhuzant sobar pauttim mornnantlo 
to vattoulo. Bondkhonn taka bhogchi 
poddli. Bharotachie suttke uprant aplie 
somaz seventlean tannem sumar 18 
xalla suru korun, bhurgeancho fuddar 
ghoddoun haddlo. Zannttie pirayer 
pasun bhurgeank xikxonn diunk, tanchi 
kallji gheunk ani tancho fuddar tankam 
diunk tannem aplem akhkhem jivit 
khorchilem. Sompeponnan bhorlolem 
jivit nakarun onath ani gorib bhurgeank 
favo tim sompeponnam ani tanchem 
hokk diunk kalljidarponnan to fuddem 
vochot ravlo. Aiz tannem suru kelolie 
sonsthe udexim gorib bhurgeank 
jivitacho orth mell’lla, fuddar tancho 
boro zala ani jiyevpachi ruch vaddlia. 
Ganvantlea mon’xacho adhar gheun 
tannem bhurgeank xikoilim, tanchi 
akarnni keli ani somazachi 
borim nagrikam korunk 
tannem paul marlem

– Pri. Myron Jeson 
Barreto

Supik Sondex 

Apnna bhitorli 
kola vollkhon 

gheun machier gazpi, 
Kuddchoddem Xelvona 
vattharantlo umedicho 
kolakar zaun asa Santan 
D’ Costa. Tiatr machier 
taka Santan De Xelvon 
mhonn  vollkhotat.

‘Our Lady of Fatima 
Chapel’ Xelvona, ganvchea festak 
Sorg. Alexinho Mascarenhas-chea, 
titarant bhumika korun tannem 
machier paul dovorlem. Te uprant 
Kuddchoddear Sateri Monddop-ant 
‘Devachem Dennem’ ani ‘Ugddas’ him 
don nattkulim ganvchea kolakarank 
gheun kelim. ‘Mafi’ navancho tiatr 
boroun machier haddlo. Taka 
prekxokamni bori umed dili. 

Santan baban ‘Tukach lagon’ 
ho tiatr kelo. Hea tiatrant tannem 
vevsayik tiatristank sond dili. 
Ho tacho titar Xelvona, Navelim, 
Dicarpale ani khub-xea zageancher 
machier ailo.

‘Hem asa tem’ ho tacho dusro 
khoddegant tiatr, Ponda, Xelvona, 
Sateri Monddop Sanvordem,Vidya 

Niketan Moddganv, 
Cancona, ani Gõychea 
her vattharamni 
pollennaramni ukhlun 
dhorlo. Ho tiatr M. Boyer, 
Remmie Colaco, Jacint 
Vaz, Jose Rod, Greg-
Sabina, Young Chico, 
William de Curtorim, 
Ortencio Pereria, Anthony 

San, Fatima de Mapusa, Ignatius 
de Xelvon, Premanand Sangodkar, 
Salvador de Sanvordem, Menin Daigo 
oxea Gõychea famad tiatristamni 
Gõybhor gazoilo. ‘Xikari ani bhikari’ 
ho tisro tiatrui Gõychea khub-xea 
vattharamni zala ani Prem Kumar 
dhorun Gõychea famad kolakaramni 
hea tiatrant bhumika gazoiliat.

Santan bab umedicho aslolean, 
Assolda Poncheayotint don pauttim 
ponch vangddi zala. Santan baban 
zaito somajik vaur kela. To ek 
khorelo Konknni mogi ani vachpi. 
Oslea kolakaracho 
vhodd promannan 
bhouman zavpachi 
goroz asa.

– Edvin Fernandes 

Dollddirim hanv Jezu 
Porthun-porthun patkant poddttam
Oskotai mhoji kedi
Rebant poddot asam
Tuka polleun dukam-zhor kortam
Punn Tujem dukh 
Rokhddench visortam

Tuka Mandta toslem jivit 
Povitr Otmeachea uzvaddan 

Hanv jiyeum-xem kor Jezu
Bhagevont Juze bhoxen 
Tujea utrak pallo diunk xikoi Jezu
Tujea povitr rogtan 
Mhaka bodol Jezu

Tujea paulamni paul ghalun 
Cholonk mhaka xikoi Jezu
Tujea kallzachi mogi mhaka kor 
Tujem asnnem mojea jivitant 
Asonk mhaka bhogos Jezu

– Helen Mascarenhas

Kovita
Mhaka Bhogos Jezu

Umedicho Kolakar : Santan D’Costa

Korezmachea kallant denvta kurpaKorezmachea kallant denvta kurpa
Ti jikhonk ami toyar asonk zaiTi jikhonk ami toyar asonk zai
Boria kornniancho updes mellttaBoria kornniancho updes melltta
To ami toddik vhoronk vauronk zaiTo ami toddik vhoronk vauronk zai
Devan amkam dilam ek aidonDevan amkam dilam ek aidon
Tatunt ami kurpa bhorunk zaiTatunt ami kurpa bhorunk zai
Korezmant Jezuche koxtt mukharKorezmant Jezuche koxtt mukhar
Vorosuibhor niyall korunk zaiVorosuibhor niyall korunk zai


